
Al piccin l’è un po’ impicciä: 
al g’ha un còmpit un po’ brütt. 
L’argumeint l’è cumplicä 
e ‘l va in serca d’un aiütt! 
 
-Dì, papä, gl’ho zù pr’adman 
e ‘ml’ha ditt al prufessur 
ca pudùm fäs dä una man 
dal pö bräv di genitur…- 
 
-L’è un sistema un po’ mudéran 
Dess a scola ag va i papä?! 
Tira föra sto quadéran 
E famm vëd cus gh’è da fä! 
 
- Go da scriv quäica nutissia 
in sla storia di noss Sant - 
- Ag vö tant, santa pigrissia. 
S’et ancura csé ignurant? 
 
Donca, allura: San Martein 
l’è un carrëtt in muvimeint 
con la roba di inquilein 
ch’i hann cambiä l’appartameint. 
 
San Giüsepp, a Curtmaggiur, 
l’è la fera di villàn: 
gh’è i caväi, ghè di mutur 
e la gint tant cme a Milàn! 
 
Gh’è San Remo, al post di siur 
coll canzòn dal festivàl 

con la spiaggia e un mär da siur 
ch’i vann bein par fä un regàl. 
 
Par parlä ‘d Santa Lüsìa, 
Basta dì c‘la gira ‘ad nott, 
in d’un mond ad fantasìa 
con la sporta e col fagòtt. 
 
Santa Rita l’è in dla lista 
par ciappä una benedissiòn; 
l’è una grassia par l’autista, 
seinza tant Sicürassiòn! 
 
San Silvéstar l’è cull Sant 
c’at fa vegn i balurdòn 
col fracàss e col spümant, 
l’ultim ad l’ann, quand gh’è’l veglion! - 
 
- Ma papä, tutt asti Sant 
in gh’ann gnint ad religiòn! 
I’enn possé di bon marcant. 
Seinza tanta devussiòn - 
 
- Ma cus vöt, al me ragass, 
dess al mond al pirla acsé;  
anca i Sant i’enn in ribass 
e la fed la va all’indré! 
 
Dài, fa’l compit seinza errur, 
scriva i fatt ca t’ho cuntä… 
At vadré c’al professur 
Al dirà ch’i enn tütt vritä! - 


